MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 24

It-Tlieta, 13 ta’ Lulju 2021

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fit-15:08 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Ministru għat-Turiżmu u l-Protezzjoni tal-Konsumatur l-Onor. Clayton Bartolo, is-Segretarju Parlamentari għall-Protezzjoni tal-Konsumatur u l-Indafa Pubblika l-Onor. Deo Debattista (sostitut), l-Onor. Karol Aquilina, l-Onor. Claudette Buttigieg, l-Onor. Carmelo Mifsud Bonnici u l-Onor. Joe Mizzi. 


MINUTI

Il-Minuti tal-Laqgħa Nru 23, li saret fl-20 ta’ April 2021, ġew ikkonfermati.


SMIGĦ FIR-RIGWARD TAN-NOMINA TA’ DR EMANUEL MALLIA GĦALL-ĦATRA TA’ KUMMISSARJU GĦOLI GĦAR-RENJU UNIT

Il-Kumitat stieden lil Dr Emanuel Mallia sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li Dr Mallia bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lil Dr Mallia li d-domandi u t-tweġibiet tiegħu kienu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Wara li Dr Emanuel Mallia għamel introduzzjoni qasira tiegħu, hu wieġeb għall-mistoqsijiet supplimentari li saru mill-membri preżenti. Hu tkellem ukoll dwar l-esperjenza tiegħu fil-karriera tiegħu bħala avukat, imbagħad bħala politiku.

Fost is-suġġetti li ssemmew waqt id-diskussjoni, kienu s-sitwazzjoni ta’ Brexit u l-Maltin li huma milquta mill-kundizzjonijiet il-ġodda li ser jiġu imposti fuqhom. Dawn jinkludu l-għejxien tagħhom kif ukoll is-sitwazzjonijiet li jolqtu lin-negozjanti. Ġew diskussi wkoll il-fatturi li nbidlu riżultat tal-pandemija COVID-19. Ġew diskussi wkoll l-irwoli li għandhom jiġu żviluppati fid-dawl ta’ relazzjonijiet ma’ fora internazzjonali fosthom il-Commonwealth u n-Nazzjonijiet Magħquda. 

Fl-15:45 pm il-laqgħa ġiet sospiża sabiex il-Membri jiddiskutu bejniethom in camera u Dr Mallia ntalab jirtira mill-kamra. 

Fl-15:50 pm il-laqgħa rriżumiet u Dr Mallia ġie mistieden jidħol fil-kamra.

Fl-15:51 pm, meta l-President tal-Kumitat qiegħed il-mistoqsija fuq in-nomina ta’ Dr Emanuel Mallia għall-kariga ta’ Kummissarju Għoli għar-Renju Unit, l-Oppożizzjoni għamlet dikjarazzjoni u spjegat li kienet se tivvota kontra din in-nomina għal żewġ raġunijiet – l-ewwel hija li l-gvern għandu jagħmel użu mill-proċess demokratiku sabiex jidħlu r-rapreżentanti tal-poplu fil-parlament, u t-tieni, li fis-sitwazzjoni li Malta tinsab fiha bħalissa, kien ikun iktar idoneju għall-pajjiż li kieku għal pożizzjoni bħal din, innomina lil xi ħadd mill-korp diplomatiku. 

Għaldaqstant, il-Kumitat ivvota hekk:  

VOTAZZJONI NRU 6			ĦIN: 15:52 pm

Favur:  4					Kontra:  3

L-Onor.
Anthony Agius Decelis			Karol Aquilina
Clayton Bartolo				Claudette Buttigieg
Deo Debattista					Carmelo Mifsud Bonnici
Joe Mizzi

Il-ħatra proposta għaddiet.

Ftit tal-mumenti wara, il-President tal-Kumitat stieden lil Dr Mallia jidħol fil-kamra fejn informah li l-Kumitat kien se jagħti parir favur il-ħatra tiegħu bħala Kummissarju Għoli għar-Renju Unit skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

SMIGĦ FIR-RIGWARD TAN-NOMINA TAS-SUR PAUL MIFSUD BĦALA AMBAXXATUR TA’ MALTA MHUX RESIDENTI GĦALL-MAROKK 

Fl-15:55 pm, issejjaħ fil-kamra is-Sur Paul Mifsud.

Il-Kumitat stieden lis-Sur Mifsud sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li s-Sur Mifsud bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lis-Sur Mifsud li d-domandi u t-tweġibiet tiegħu kienu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Wara li s-Sur Paul Mifsud għamel introduzzjoni qasira tiegħu, hu tkellem dwar l-esperjenza tiegħu fil-karriera tiegħu bħala diplomatiku u l-impjieg tiegħu man-Nazzjonijiet Magħquda . Is-Sur Mifsud wieġeb għall-mistoqsijiet supplimentari li saru mill-membri preżenti.

Fost is-suġġetti li ssemmew waqt id-diskussjoni, kienu l-fatt li s-Sur Mifsud, apparti l-Marokk, ser ikun qed jokkupa wkoll l-kariga ta’ Ambaxxatur mhux residenti għall-Oman u għall-Iran, fejn it-tliet pajjiżi, għalkemm ġeografikament ‘il bogħod minn xulxin, jeżistu ħoloq bilaterali bis-saħħa ta’ element diplomatiku b’saħħtu. Issemma’ wkoll Joint Committee għal skambji bilaterali bejn Malta u l-Marokk, li ilu ma jiltaqa’ u li jista’ jintuża bħala pjattaforma fejn jistgħu jiġu diskussi opportunitajiet varji bejn iż-żewġ pajjiżi.

Fl-16:05 pm il-laqgħa ġiet sospiża sabiex il-Membri jiddiskutu bejniethom in camera u s-Sur Paul Mifsud intalab jirtira mill-kamra. 

Fl-16:06 pm il-laqgħa rriżumiet u s-Sur Paul Mifsud ġie mistieden jidħol fil-kamra.

Fl-16:06 pm, wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sur Paul Mifsud bħala Ambaxxatur ta’ Malta mhux residenti għall-Marokk skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.


SMIGĦ FIR-RIGWARD TAN-NOMINA TAS-SUR TARCISIO ZAMMIT BĦALA AMBAXXATUR TA’ MALTA MHUX RESIDENTI GĦALL-MAWRITANJA 

Fl-16:08 pm, issejjaħ fil-kamra is-Sur Tarcisio Zammit.

Il-Kumitat stieden lis-Sur Zammit sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li s-Sur Zammit bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lis-Sur Zammit li d-domandi u t-tweġibiet tiegħu kienu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Wara li s-Sur Tarcisio Zammit għamel introduzzjoni qasira tiegħu, hu tkellem dwar l-esperjenza tiegħu fil-karriera tiegħu bħala diplomatiku u tkellem fuq l-opportunità li għandu pajjiżna sabiex issaħħaħ ir-relazzjoni tiegħu mal-Mawritanja, speċjalment fejn jidħol il-kummerċ, il-politika u l-ekonomija li għadha qed tiżviluppa. Is-Sur Zammit wieġeb għall-mistoqsijiet supplimentari li saru mill-membri preżenti.

Fost is-suġġetti li ssemmew waqt id-diskussjoni, kienu l-fatt li s-Sur Tarcisio Zammit ser ikun l-ewwel ambaxxatur mhux residenti għall-Mawritanja. Dan huwa pass pożittiv biex jingħata lok għal żvilupp diplomatiku, fejn l-esperjenza tad-djalogu 5+5 tissoda. Ġie mfaħħar ukoll il-fatt li Malta qed timraħ fir-rapreżentanza Maltija fl-Afrika sabiex ikun hemm rabtiet iktar sodi mal-kontinent, fid-dawl ukoll tal-fatt li Malta hija membru sħiħ tal-Unjoni Ewropea u tista’ tagħmel użu sħiħ minn dan il-lat. Is-Sur Zammit spjega lill-kumitat id-differenza fl-irwoli bejn Ambaxxatur residenti u Ambaxxatur mhux residenti fil-korp diplomatiku.

Fl-16:22 pm il-laqgħa ġiet sospiża sabiex il-Membri jiddiskutu bejniethom in camera u s-Sur Paul Mifsud intalab jirtira mill-kamra. 

Fl-16:23 pm il-laqgħa rriżumiet u s-Sur Tarcisio Zammit ġie mistieden jidħol fil-kamra.

Fl-16:24 pm, wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sur Tarcisio Zammit bħala Ambaxxatur ta’ Malta mhux residenti għall-Mawritanja skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.


Fl-16:27 pm, id-diskussjoni kienet konkluża u l-Kumitat ġie aġġornat.

